
Jy mag nie doodslaan nie – die sesde gebod

Liturgie

Votum en groetseën

Ps 91:1,6,8 (p. 460)

Apostoliese Geloofsbelydenis

Wet uit Eksodus 20

Belydenis Ps 130:2,4 (p.635)

Gebed

Sb 9-2:1,6,9

Skriflesing en prediking

Toepassing 6de gebod

Gebed

Liefdegawe

Ps 118:1,7 (p. 575)

Seëngroet

Preekskets

Teks:  1 Joh 3:11-17   asook Heidelbergse Kategismus Sondag 40

Die eerste mens wat gebore is (Kain) was 'n moordenaar.  Die eerste lied wat na die sondeval vir ons opgeteken is, is die lied van moord en doodslag uit die mond van Lameg (Gen 4:23,24).  Die sataniese gees van Lameg beheers die mensdom tot vandag nog.  Moord is alledaags.  'n Mens se lewe is niks werd nie.  Daarteenoor leer die Here ons: die mense se lewe het hoë waarde; doodslag moet uitdruklik verbied word.
Redes vir beskerming van 'n mens se lewe

Hoekom word menslike lewe so hoog deur die Here geag?  God verbied doodslag omdat die mens na die beeld van God geskape is.  God het lewe aan die mens gegee en met hierdie gawe kan nie ligtelik omgegaan word nie.  Verder, God eis liefde van elke gelowige en wanneer jy iemand doodmaak betoon jy nie liefde aan daardie persoon nie.

Jy moet jou naaste liefhê soos jouself

Liefde is die kern/wortel van die Here se wet.  Wanneer jy waarlik in liefde teenoor God en liefde teenoor jou naaste leef, sal jy  nie jou naaste wil benadeel nie.  Daarom dat Jesus sê dat jy selfs nie eers in woede en haat teenoor 'n ander persoon moet lewe nie – woede, haat en liefdeloosheid is die wortel van moord en doodslag.

Beskerming van lewe

Omdat lewe kosbaar is, moet ons lewe aktief beskerm.  As individu moet jy jou lewe beskerm en as gesagsliggaam wat deur die Here daargestel is, moet die owerheid die lewe van sy onderdane beskerm.  As instrument om lewe te beskerm het die Here juis aan die owerheid die swaard(!) (1953-Vertaling) gegee, en die owerheid moet die swaard met verantwoording gebruik.

Preek

Geliefdes

Adam en Eva is deur die Here gemaak.  Hulle is nie gebore nie.  Maar het julle besef dat 

· die eerste mens wat gebore is (Kain), was 'n moordenaar.  

· Die eerste lied wat na die sondeval vir ons opgeteken is, is die lied van moord en doodslag uit die mond van Lameg (Gen 4:23,24).  

Luister maar hoe klink hierdie lied wat vir ons in Genesis 4:23,24 opgeteken is: “23Lameg het vir sy vrouens gesê: “Ada en Silla, luister na my! Vrouens van Lameg, let op my woorde! Ek maak ’n man dood as hy my wond, ’n seun as hy my seermaak.  24Kain sal sewe maal gewreek word, Lameg sewe en sewentig maal!”
Die sataniese gees van Lameg beheers die mensdom tot vandag nog.  Moord en doodslag is alledaags.  'n Mens se lewe is niks werd nie. 

· Hier sit ons in 'n kerkgebou toegesluit agter traliehekke, want in selfs 'n kerkgebou is geen mens vandag meer veilig nie!  

· Daagliks hoor ons van moorde op plase en langs snelweë.
· Inbrake wat in moord eindig, transito rooftogte waar sekuriteitswagte summier doodgeskied word, is eintlik al iets alledaags.

Ja, daagliks hoor ons van en beleef ons ook geweldsmisdade wat sommer hier langs en tussen ons gebeur.

· Hoekom is daar hierdie stand van sake?  

· Hoekom is 'n mens se lewe vandag so min werd?  

In ons teksgedeelte kry ons die antwoord.  Oor daardie eerste mens wat gebore is en 'n moordenaar was, staan daar in 1 Johannes 3 geskryf:  “Kain het aan die Bose behoort en sy broer doodgemaak.  En waarom het hy hom vermoor? Omdat sy dade sleg was en sy broer s'n reg....”  Ja, Kain het die eerste moord gepleeg omdat hy aan die bose behoort het en sy dade sleg was. 

Gemeente, in ons reeks preke oor die Tien Gebooie het ons vandag gevorder tot by die behandeling van die sesde gebod.  In  hierdie reeks preke het ons gehoor dat die Tien Gebooie vir ons padaanwysers vir ons lewensreis hier op aarde is.  Ons moet hierdie padaanwysings volg 

· sodat ons ons lewensreis op die pad van die Here kan leef, 

· en ook sodat ons verseker kan weet dat ons aan die einde van ons lewensreis die regte eindebestemming bereik.

Immers, wanneer ons streef om die dinge te doen wat die Here aan ons in die Tien Gebooie beveel (omdat ons aan Hom en nie die Bose behoort nie), dan streef ons daarna om (anders as wat Kain gedoen het) 

· die bose en slegte dade wat ons elke dag doen te stop, 

· en die regte dinge te doen.

In die sesde padaanwysing wat die Here vir ons gee, leer die Here ons hoe om die regte dinge ten opsigte van ons, en ander mense, se lewens te doen. In die sesde gebod word geleer dat die mense se lewe hoë waarde het; doodslag word uitdruklik verbied.  

Broers en Susters, daar is 

'n hele aantal redes 

waarom dit belangrik is dat ons ons eie, en ander mense, se lewens hoog moet ag.  

· Een rede waarom 'n mens se lewe kosbaar is, is omdat die Here self die gawe van lewe aan die mens gegee het. God is die lewende God! 
In Ps 36 word bely:  “Die Here is die fontein van die lewe.”  Nadat die Here vir Adam geskape het, lees ons dat God die lewensasem in Adam ingeblaas het. As God (wat self die Lewe is), die mens skep, blaas Hy die asem van die lewe in sy neus in sodat die mens 'n lewende siel word. Lewe is dus 'n gawe van die Here en 'n gawe van die Here is baie kosbaar en moet opgepas word…

· Nog 'n rede waarom 'n mens se lewe kosbaar is, is omdat die mens na die beeld van die Here geskape is.  God is heilig en as sy lewende beeld, moet ons ook heilig wees. Lewe kom van die Here en is heilig.  Lewe moet beskerm word.

Daarom dat die Here na die moord op Abel vir Kain opsoek en vervloek.  En daarom dat die Here al so vroeg as Genesis 9 beveel dat iemand wat 'n ander doodmaak, self met die dood gestraf moet word.

· 'n Verdere rede waarom die Here die mens se lewe as heilig beskou, is te vind in die rede waarom die Here oorspronklik die mens geskape het.  As God se verteenwoordiger op aarde, moes die mens God verheerlik.  
God kan slegs verheerlik word deur 'n lewende mens.  Iemand wat dood is, kan die Here nie meer verheerlik nie.  Sodra iemand se lewe wederregtelik geneem word, word daardie persoon die geleentheid ontsê om God te verheerlik, en dit mag nie!

Nog meer, ons God verwag van ons om as sy beeld sy liefde uit te leef en uit te dra.  Maak jy iemand dood, ontneem jy daardie persoon die grootste gawe, ontneem jy daardie persoon die gawe van die lewe.  Dit is die grootste liefdeloosheid wat daar kan wees!  

Daarenteen beveel die Here ons al in die Ou Testament, en herhaal Jesus hierdie opdrag in die Nuwe Testament wanneer Hy sê:  

“Jy moet jou naaste liefhê soos jouself!” 

Gemeente, wat is die kern, wat is die wortel, wat is die essensie van die Wet van die Here?

Die kern van die Wet, die wortel van die Wet, die essensie van die Wet van die Here is liefde:   liefde tot God en liefde tot die naaste.

In die sesde gebod leer die Here ons hoe ons in liefde teenoor die lewens van ons naaste moet optree.  Deur te eis dat ons nie ons naaste se lewe mag neem nie, word die uiterste vorm gegee waarmee die wil van die Here in hierdie verband oortree kan word.  

Maar daarmee wil die Here nie sê dat ons net liefde teenoor ons naaste se lewe moet betoon deur ons naaste nie dood te maak nie. Nee, deur te verbied dat ons ons naaste doodmaak, verbied die Here ook alle ander wyses waarop ons ons naaste te na kan kom.

Kom ons stop eers vir 'n paar oomblikke hier.

Broer en Suster, ek gaan nou 'n vraag vra waarop elkeen van ons stilweg vir onsself moet antwoord. Die agtergrond tot die vraag wat ek vra, is:  Vanoggend het ons na die Wet van die Here geluister.  Ons het onder andere ook geluister na die sesde gebod.  Die sesde gebod lui in die 1983-Vertaling soos volg:  Jy mag nie moord pleeg nie.”  

Nou is die vraag wat ek vra: Wie van ons het al hierdie gebod oortree?  Wie van ons het al moord gepleeg?  Wat sou jy my antwoord as ek jou sou vra:  “Het jy al in jou lewe moord gepleeg?”

Gemeente, in Matteus 5:21-22 lewer ons Here Jesus kommentaar op die gebod wat moord en doodslag verbied as Hy sê: “Julle het gehoor dat daar van die ou tyd af aan die mense gesê is: ‘Jy mag nie moord pleeg nie; en elkeen wat moord pleeg, is strafbaar voor die regbank’. 22Maar Ek sê vir julle: Elkeen wat vir sy broer kwaad is, is al strafbaar voor die regbank. Verder, elkeen wat sy broer uitskel vir ’n gek, is strafbaar voor die Joodse Raad; en wie hom uitskel vir ’n idioot, is strafbaar met die helse vuur.”
Uit hierdie kommentaar van ons Here Jesus leer ons dat daar niemand van ons is wat nog nie die sesde gebod oortree het nie.  Al het meeste (indien nie almal) van ons in hierdie kerkgebou nog nie fisies iemand doelbewus vermoor nie, het almal van ons al kwaad geword.  Almal van ons het al dinge gedoen waar ons ons naaste te na gekom het.  

Die Heidelbergse Kategismus wys vir ons baie pertinent hoe ons hierdie gebod kan oortree.  In antwoord 105 het ons gehoor dat 

· ons die sesde gebod oortree wanneer ons iemand anders onteer, haat, beledig of doodmaak.  

· Verder word met die sesde gebod alles wat aanleiding gee tot haat, belediging en doodmaak verbied.  In antwoord 106 word die wortel van haat, belediging en doodmaak gelys as “afguns, haat, woede, en wraaklus.”  Die Heidelbergse Kategismus noem hierdie dinge heimlike moord.  

Geliefdes, duidelik strek die sesde gebod se verbod baie verder as om bloot te verbied dat iemand doodgemaak word.  Alle vorme van liefdeloosheid waarmee ons die lewe van ons naaste kan verbitter of bemoeilik word verbied.  En wie van ons staan hieraan onskuldig?

Let egter op, behalwe dat die sesde gebod sekere dinge verbied, gebied/beveel die sesde gebod ook iets.  Dit wat gebied en beveel word, is om die lewe van ons naaste te verbeter en te bevorder.  Teenoor om in liefdeloosheid onverskillig teenoor die lewe van jou naaste te staan, moet jy jou naaste se lewe en lewenskwaliteit hoog ag.  Immers, jy moet jou naaste liefhê soos jouself.  

· Jy moet in nederigheid, sagmoedigheid en lankmoedigheid jou naaste in liefde verdra (Ef. 4:2).

· Jy moet jou naaste in sagmoedigheid reghelp en help om sy laste te dra (Gal. 6:1,2).

· Jy moet  barmhartig, eensgesind met jou naaste, en vol medelye wees (1 Pet. 3:8). 

· As dit van jou afhang, moet jy so ver moontlik in vrede met alle mense saamleef (Rom. 12:18)

Ja, Broers en Susters, 

· omdat die Here die lewe van 'n mens hoog ag, 

· en omdat jy jou naaste soos jouself behoort lief te hê, 

moet jy voluit werk en meewerk tot die bevordering en 

beskerming van jou eie en jou naaste se lewe!

In die Heidelbergse Kategismus bely ons hierdie waarheid as daar in antwoord 105 staan: “Ek mag ook myself nie kwaad aandoen, of moedswillig in gevaar begewe nie.”
Kom ons praat eers 'n paar oomblikke oor kwaad wat ons onsself kan aandoen, en oor om onsself moedswillig in gevaar te begewe.

Gemeente, wanneer ons wil praat oor kwaad wat ons onsself kan aandoen, of oor om onsself moedswillig in gevaar te begewe, dan val daar 'n klomp dinge wat ons elke dag doen onder die oordeel van die sesde gebod.  Dit wissel van 

· mense wat met die mes en vurk hul graf grawe,

· tot mense wat deur alkoholisme, dwelmgebruik, of rook hul lewens verkort.

· Hierby moet ook genoem word dat mense wat seksueel losbandig lewe nie net die sewende gebod oortree nie, maar ook die gevaar loop om 'n siekte soos VIGS op te tel en daarmee hul lewens te verkort.  Hiermee oortree hulle dan ook die sesde gebod.

· Om roekeloos en onverskillig te bestuur wanneer jy alleen is, is ook oortreding van die sesde gebod, en dit is nog erger wanneer jy passasiers met jou saam het.  Nie net stel jy jou eie lewe en die van jou passasiers in gevaar nie, maar ook die lewens van ander padgebruikers.  Beslis is roekelose en onverskillige bestuur oortreding van die sesde gebod!

Nee, teen al hierdie praktyke moet ons stry.  Iemand wat 'n nuwe mens is en aan die Here behoort, sal waak om nie hierdie gebod (en ook enige van die ander gebooie van die Here) te oortree, en nog meer – doelbewus – te oortree nie.  Duidelik moet ons baie versigtig wees! 

Kom ons vat nou eers saam

Geliefdes, die sesde gebod wat ons Here aan ons gegee het se betekenis strek veel verder as om bloot te beveel dat ons nie letterlik iemand anders mag doodmaak nie.  

Duidelik het ons gehoor dat ons ook moet waak teen die wortel van moord en doodslag, nl. haat, woede, en wraaklus.  Teen al hierdie dinge moet ons stry.  

Teenoor al hierdie ding moet ons as kinders van die Here in liefde optree en in liefde lewe.  So weet ons dat die liefde van Jesus ook in ons is – daardie liefde wat Hy gehad het deur sy lewe vir ons af te lê.

Kom ons sing nou saam oor die liefde wat Christus vir ons gehad het.  Ons sing Sb 2-4:1,2, en 3 en daarna neem ons weer ons sitplekke in.

Oor die sesde gebod, aborsie op aanvraag en die doodstraf

Teks: Rom 13:1-4

Geliefdes, 

· vandag handel ons prediking oor die sesde gebod – oor menslike lewe.  

· Verlede week het ons in die prediking gehoor dat die Here gesagsinstansies daargestel het om te sorg dat daar orde in die wêreld is.  

So het die Here dan ook regerings en owerhede ingestel om onder andere te sorg dat menslike lewe hooggeag en beskerm word.  Dit is die plig van owerhede om die lewens van hul onderdane te beskerm – en hulle moet dit ook doen!

Ongelukkig is daar in die Suid-Afrika waarbinne ons vandag lewe, groot dubbelstandaarde in die toepassing van hierdie plig.  Vir 'n paar oomblikke gaan ons fokus op die twee pole van hierdie dubbelstandaarde.  Eers gaan ons op die een pool fokus, nl. 

die afskaffing van die doodstraf.

Sedert die middel jare negentig is die doodstraf in Suid-Afrika afgeskaf.  Niemand mag in ons land meer die doodstraf opgelê word nie.  Ons tronke is vol moordenaars wat langtermyn gevangenisstraf uitdien.  Volgens wetgewing mag ook nie die staat die lewe van 'n mens neem nie.  

Kom ons kyk of hierdie wetgewing Bybels gemotiveerd kan wees?

· Die menslike lewe moet beskerm word – dit is wat die Here wil. 

· Niemand mag die lewe van 'n ander mens neem nie – so het die Here verordineer.

Omdat hierdie 'n bevel van die Here is, is die enigste kere dat hierdie bevel nie uitgevoer mag word nie, daardie kere wanneer die Here self anders beveel het.

Nou is dit so dat die God van Wet en Orde, wat in Jesus Christus ons hemelse Vader is, wel uitsondering gegee het vir die doodmaak van 'n mens.

Die eerste uitsondering geld vir individue en die wettige regering.  'n Mens mag homself verdedig as hy/sy aangeval word.  In daardie uitsonderlike gevalle waar jou lewe, of die lewe van ander mense werklikwaar ernstig bedreig word, en daar nie anders opgetree kan word nie, mag jy jou so verset dat jy jou aanvaller doodmaak.  

In die geval van die regering mag die regering, indien die veiligheid van die land en inwoners bedreig word, stappe neem om die land te beskerm.  In hierdie stappe wat geneem kan word (wat oorlog mag insluit) kan dit dalk nou gebeur dat die vyand in 'n konfliksituasie doodgemaak mag word.

Kom ons kyk egter in meer besonderhede na die ander uitsondering wat die Here rakende die doodmaak van 'n mens gee.

· In Genesis 9:6 verklaar God dat iemand wat doelbewustelik 'n ander mens doodmaak, self doodgemaak sal word.  

· In die wette van die Ou Testament word dan ook bepaal dat 'n moordenaar deur die gesag wat God daargestel het, doodgemaak moet word.

Deur 'n ander mens van die reg om te lewe te ontneem het, het daardie persoon homself ook van die reg om te lewe ontneem.  As straf en as afskrikmiddel het God in die Ou Testament daarom bepaal dat 'n moordenaar doodgemaak moet word.

Nou is daar mense wat sê dat daar in die Nuwe Testament 'n nuwe bedeling ook rakende die doodstraf aangebreek het.  

· Christus sê immers dat as iemand jou op die wang slaan, jy self ook jou ander wang vir die persoon moet draai.  So mag moordenaars dan ook nie meer van die reg om te lewe ontneem word nie.  

Is dit egter regtig wat die Bybel sê?

Nee, in Romeine 13 het ons gelees dat die owerheid die reg het om kwaaddoeners te straf.  God het aan die owerheid hierdie reg gegee.   In die meer letterlike vertaling van Romeine 13 staan daar in die 1953-Vertaling vertaling geskryf:  “Maar as jy kwaad doen, vrees dan; want hy (die owerheid) dra die swaard nie verniet nie, want hy is ’n dienaar van God, ’n wreker om die een wat kwaad doen, te straf.”
Gemeente, let op, die owerheid het van God die swaard gekry om mee te straf.  En 'n swaard as straf instrument maak dood.

Ja, uiteraard - om die swaard te dra, plaas 'n geweldige groot verantwoordelikheid op die owerheid.  Om die swaard te gebruik is nie iets wat ligtelik gedoen kan word nie.  Tog mag 'n owerheid nie vir hierdie verantwoordelikheid terugdeins nie, maar moet die owerheid hul verantwoordelikheid met verantwoording nakom.

In ons land is die doodstraf tans afgeskaf.  Deur die doodstraf af te geskaf het, is ek daarvan oortuig dat die regering in ons land nie hul verantwoordelikheid voluit nakom in die beskerming van die lewens van haar burgers nie.  Ek daarvan oortuig dat die geweldige disrespek vir 'n ander se lewe in ons land die gevolg daarvan is dat moordenaars nie die straf kry wat hulle verdien nie. 

Oor hierdie saak moet ons voortdurend bly getuig!

Netnou het ek gesê dat daar geweldige dubbelstandaarde is rondom die beskerming van lewe in ons land.

Geliefdes, 

· aan die een kant word moordenaars se lewens beskerm. 

· Aan die ander kant, die ander pool, word jong kindertjies koelbloedig en met voorbedagte rade in hul duisende vermoor 

voordat hulle gebore word. 

Ja, moordenaars mag bly lewe, maar duisende kindertjies word deur aborsie op aanvraag vermoor.

Geliefdes, lewe begin by bevrugting. Sodra bevrugting plaasgevind het, is daar 'n lewende mens- ongeag hoe klein of onderontwikkeld daardie mensie mag wees.  Op daardie stadium het God self reeds met die vorming van 'n mens in die baarmoeder van 'n vrou begin.  Reeds dan verwag 'n vrou 'n kind en nie bloot 'n embrio nie.  

Om hierdie ongebore kind dood te maak in enige geval buiten in gevalle waar dit voor God geregverdig kan word, is moord. Ja, daar is sekere omstandighede waar aborsie voor God geregverdig kan word – 

· veral waar die lewe van die moeder, 

· of die geestestoestand van die moeder (soos na 'n werklike verkragting) ernstig bedreig word.

Maar om aborsie egter willens en wetens toe te laat omdat mense nie die gevolge van hul seksuele dade wil dra nie, is niks anders as moord nie.

Slot 

Teenoor om ons  plig te versaak en nie oor hierdie sake te getuig nie, laat ons oor hierdie sake met mekaar praat en getuig.  Laat ons die gawe van lewe hoog ag en waarlik beskerm.

Broers en Susters, die lewe is 'n besondere gawe van God aan elke mens.  

· Kom ons streef daarna om werklikwaar deur ons lewens God te verheerlik.

· Kom ons streef daarna om so te lewe dat God ook deur ons medemens se lewe verheerlik kan word.

So getuig ons van God se grootheid en God se heerlikheid.  Ons kan immers getuig omdat God aan ons die gawe van lewe gegee het.

AMEN

